
Ma ô foise infin cuioxitæ o ûn’idea

Meno retta e innocente, a l'improvviso

Alzando i êuggi lê ô fissava in cea

A zovenetta con un fattoriso;

Subito lê credendolo, ä manea

Co-a quæ ô l'ammiava, vinto e zà deciso,

Giandose a-e ninfe, ch’ëan ä so presenza,

A ghe dava ûn êuggiâ d’intelligenza.

Da padroña ô segnale avendo inteiso

Uña con grazia e con disinvoltûa

A l’eroe non ben fermo nè ancon reiso

A despuntava a fûbbia da çentûa,

Dove gh’ëa ô foddro co-a so sciabbra appeiso;

L’atra a tia fêua scherzando a sciabbra nûa,

E ô so cappello, chi ëa in sce l’erba, lesta

Piggiava a terza, e a se ô metteiva in testa.

In tâ manea demoandose fra lô

Se retiavan dä parte pe dâ lêugo

A-i manezzi de Venere e d’Amô: 

A quella vista, a quelli schersci un zêugo

Tristo temendo ô gran Navigatô

Rosso in faccia ô diventa comme ô fêugo,

E ô sata fêua con impeto e fûrioso

Da-ô bosco denso, chi ô tegniva ascoso.

E drito a impedî l’opera ô corriva

Do genio abbominevole do mâ,

E terribile e brûsco ô compariva

Davanti a-ô figgio, e dandoghe un’êuggiâ

Severa con accento chi atterriva:

Fernando, ô criava, dove a l’è a to spâ?..

Questo sorpreiso e sbalordio da lê

O scaccia a ninfa, e lesto ô säta in pê.

